
Nafarroako Nazioarteko Planak bost arlotan izanen du eragina, Foru Komunitatea nazioartekotu dadin bultzatzeko

Sanz presidenteak planaren aurkezpenean parte hartu du, gaur

Asteazkena, 2008ko azaroaren 12a. Miguel Sanz Sesma Nafarroako Gobernuko presidenteak 2008-2011ko Nafarroako Nazioarteko Planaren aurkezpenean parte hartu du, gaur. Oinarrizko bost arlotako neurriak biltzen dituen plana da, hain zuzen, eta Nafarroako enpresak eta herritarrak nazioartekotu daitezen bultzatzea du xede. 

Aurkezpen ekitaldia Baluarten egin dute, eta presidenteaz gain, honako hauek ere bildu dira bertara: Elena Torres Miranda Nafarroako Parlamentuko presidentea, Ángel Martín Acebes Kanpo Merkataritzaren Espainiako Institutuko (ICEX) presidenteorde exekutiboa, Javier Taberna Jiménez Merkataritza Ganberako presidentea, eta Juan Franco Pueyo Nafarroako Gobernuko Nazioarteko Garapenaren zuzendaria. 

Filosofia eta helburuak

Dokumentua Ekonomia eta Ogasun Departamentuak egin du, eta Nafarroako Gobernuak joan den astelehenean onartu zuen. Plana idazteko zazpi hilabete behar izan dituzte, eta lan horretan 68 adituk, 21 erakunde pribatuk eta Nafarroako Gobernuko 5 departamentuk parte hartu dute. 

Planaren helburu nagusia bikoitza da: batetik, Nafarroako enpresei sostengua ematea munduan lehiatu ahal izateko; eta bestetik, Nafarroako gizartea trebatzea eta sentsibilizatzea, herritar guztiak mundu globalizatu honetan pertsona zein profesional gisa garatzeko aukerak aprobetxatzeko gai izateko. 

Planaren abiapuntu gisa, Nafarroako ekonomiaren diagnosia egin zuten eta egoera onean dagoela ondorioztatu dute. Izan ere, Estatuan merkataritza saldo positiboena duen erkidegoa Nafarroa da. Hala ere, ongizate maila handia erdiestearen arrisku nagusietako bat herritarrak egoera horretara egitea da.

Izan ere, ekonomia irekia duten gizarteetan enpresa lehiakorrenek bakarrik irauten dute merkatuan, diren herrialdekoak direla ere, eta dokumentuan adierazi dutenez, gizartea ongizatera egiten denean gazteek sarritan uko egiten diote denbora luzez euren ingurunetik urrun egoteari. Horregatik, beharrezkoa da gizartearen pentsaera aldatu dadin sustatzea, beste kultura eta ingurune batzuk ezagutzeak berekin dakartzan aukerak eta aberastasuna aintzat hartu ahal izateko. 

Planean gaineratu dutenez, pentsaera irekia duten herritarrez osatutako gizarteak oparo, justu, ulerkor eta solidarioagoak izaten dira, beti. 

Bost jarduera ardatz

Planaren helburuak erdiesteko oinarrizko bost ardatzetako neurriak ezarri dituzte. Ardatzak honako hauek dira, hain zuzen: herritarrak sentsibilizatzea eta trebatzea, hizkuntzak ikas ditzaten sustatuz eta atzerrira joateko beken bidez; itunak eta sareak osatzea Nafarroarentzat estrategikoak diren eskualdeekin; Nafarroaren irudi ekonomikoa atzerrian sustatzea; Europako eta nazioarteko proiektuen berri izatea eta kudeatzea; eta enpresak nazioartekotu daitezen bultzatzeko ekintzak gauzatzea. 

Jarraian, arlo bakoitzean aurreikusi dituzten ekintzetako batzuk daude zehaztuta:

1. Sentsibilizazioa eta hezkuntza atzerrian. Helburu nagusia nazioartekotzearen kultura sustatzea da. Helburu zehatzak, berriz, honako hauek dira: 

- Gizartea irekia eta beste proposamen batzuekiko sentikorra izan dadin sustatzea, ezezagunak diren ereduetan bizitzeko gaitasuna sustatzea. 

- Gazteei eta euren familiei kontzientzia harraraztea atzerrian ikasteak berekin dakartzan abantailen eta aukeren gainean. 

- Gazteek eta profesionalek ingelesa ikas dezaten bultzatzea, gizartea nazioartekotzeko tresna nagusi gisa. 

- Ikasleen eta irakasleen mugikortasuna areagotzea, hizkuntzak menderatzeko eta beste kultura batzuk ezagutzeko modu gisa. 

- Profesional talentudunak sortu, erakarri eta geldiaraztea, gizartea eta ekonomia berritzaileak izateko beharrezkoak direlako. 

2. Itunak eta sareak osatzea Nafarroarentzat estrategikoak diren eskualdeekin. Oinarrizko ardatza da, Europar Batasuneko aurrekontuen politika gero eta neurri handiagoan eskualdeen araberakoa delako. 

Besteak beste nazioarteko erakundeetan eta beste erakunde estrategiko batzuetan nafar sare bat sortzea aurreikusten dute, Foru Komunitaterako (etorkizuneko proiektu komunetarako edo itunetarako) baliagarria edo onuragarria izan daitekeen informazioa eskuratzeko.

3. Nafarroaren irudi ekonomikoa atzerrian sustatzea. 

Ardatz honetako helburua komunikazio estrategia bat diseinatzea da, gure mugetatik kanpo nafar ekonomiaren emaitza eta indize onen berri emateko eta Foru Komunitatea lurralde erakargarria izan dadin lortzeko (ekonomiaren eta enpresaren ikuspuntutik). 

4. Europako eta nazioarteko proiektuen berri izatea eta kudeatzea. 

Nafarroako biztanleko errenta batez bestekoaren %125 baino handiagoa da; hain zuzen ere, Europako 271 eskualdek betetzen dute baldintza hori eta Nafarroa 38.a da zerrenda horretan. Ondorioz, egitura eta kohesio funtsak gero eta neurri txikiagoan jasotzen ditugu. 

Hala, laugarren ardatzaren helburua Europako funtsak (lehia bidezko deialdietan) eskuratzeko estrategia berria diseinatzea eta eskualde aurreratuenekin elkarlanean jardutea da, aipaturiko funtsak lortzeko ez ezik, baita jardunbide egokietan trebatzeko ere. 

5. Enpresak nazioartekotu daitezen bultzatzea. Beharrezkoa da gazteak (eta gizartea oro har) prestatzea nazioarteko merkatuetan sartzen diren enpresekin bat egin ahal izateko. 

Erronka nagusia enpresa txiki eta ertainak (Nafarroako enpresen %99) nazioartekotu daitezen bultzatzea eta hesiak apurtzen laguntzea da (hizkuntza, atzerriko lege sistemak ez ezagutzea, edo finantzaketa, besteak beste).

Hasierako egoera ona

Adierazi dugun moduan, Nafarroa egoera onean dago atzerriko testuinguruan. Hala, Nafarroako esportazioak %17,1 handitu dira 2008ko lehenengo zortzi hilabeteetan, iazko aldi berarekin alderatuta. Estatuan, berriz, hazkundea %6,5ekoa izan da. 

Nafarroako esportazioek Estatuko esportazioen %3,4 osatzen dute. Gainera, Nafarroako estaldura tasa (esportazioak zati inportazioak) %133,0koa da, eta %11 egin du gora iazko aldi berarekin alderatuta. Estatuan, berriz, estaldura tasa %61,5ekoa da. 

Oharra: www.navarra.es webgunean ekitaldiko irudi bat dago. 

